
        
            
                
            
        

    
	X. Сампилдэндэв

	 

	ЦАСАН ШИРХЭГ

	 

	“Улсын Хэвлэлийн Газар” Улаанбаатар хотноо 1977 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

ЦАСАН ШИРХЭГ ЭРГЭЛДЭН БУУХЫГ ХАРААД...

	 

	«Цасан ширхэг эргэлдэн буухыг хараад...» гэж шүлэг бичиж болох юм. X. Сампилдэндэвийн дөрвөн мөрт шүлгүүдийг тийнхүү эргэлдэн буух цасан ширхэгтэй зүйрлүүлэн бодоход зохимжтой мэт санагдана.

	...1969 онд Монголын зохиолчдын хорооны дэргэдэх яруу найргийн нэгдэлд шинээр ирж бүртгүүлэгсдийн дотор МУИС-ийн оюутан Хорлоогийн Сампилдэндэв гэж дуугүйхэн бор хүү байсныг санаж байна.

	Өнөө үзвэл тэр хүн сургуулиа аль хэдийн төгсгөж хэл зохиолын судлалаар эрдмийн ажилтны эгнээнд хүрсэн төдийгүй манай яруу найргийн залгамж үеийн горьдон харж болох нэг төлөөлөгч болон өссөн байна.

	Залуу яруу найрагч X. Сампилдэндэв анхнаасаа богино шүлгүүд бичиж ирсний дээр түүний бичсэн шүлэг, шүүмж судлал, эрдэм шинжилгээний чанартай өгүүллүүд сонин хэвлэлд нийтлэгдсээр байгааг уншигчид юун андах аж. «Цасан ширхэг» ном бол түүний яруу найргийн бие даасан анхны бүтээл юм. Энэ номоос залуу яруу найрагчийн урлах эрдэм, арга барил, өнгө аяс тодрон харагдах ёстой. Ялангуяа түүний дөрвөн мөрт шүлгүүд зохиогчийн нэрлэн хэлснээр «цасан ширхэг» мэт ижил боловч дотроо гүн ухаан, аж байдал, ёс суртахууны сэдэвтэй уянга, зураглал, шог хошин зэрэг олон өнгө аястай нь сонирхол татаж байна.

	Гүн ухааны сэдвээр илүүтэйхэн бичдэг дөрвөн мөрт шүлгийн агуулга, хэлбэрийг баяжуулах чиглэлээр Сампилдэндэв эрэл хийснийг энэ ном хэлж өгөх юм.

	...1945 онд Өвөрхангай аймгийн Баян-Өндөр сумын нутагт төрсөн энэ залуухан яруу найрагч, эрдэм шинжилгээний ажилтан хүнээс уншигчид их зүйлийг хүсэн хүлээх нь магад.

	Одоогийн байдлаар түүний хувьд яруу найраг, эрдэм шинжилгээний ажил хоёр давхцан, заримдаа өрсөлдөж «хүчээ үзэх» шинжтэй байна. Энэ нь залуу уран бүтээлчийн оюуны «шөрмөс чангарч» бяр тамир бүрэлдэн тогтоход их тус хүргэх нь лавтай. Миний хувьд гэвэл юуны өмнө түүнийг аль ч талаараа «шөрмөстэй хүүхэд байна» гэж хэн бүхэнд харагдахаар байхыг хүснэ. Гэвч би залуу нөхрийн яруу найраг талын засуул учир яруу найрагчийнх нь малгайг барин хүлээж байгаа хүн юм аа гэдгээ энэ дашрамд хэлэх байна.

	 

	Д. Нямаа

	1976. 2. 12



	



	ЛЕНИН

	 

	Их Ленинтэй би

	Нүүр учирч яваагүй

	Нүд тулж үзээгүй

	Их Ленинтэй би

	Гар барьж мэндлээгүй

	Ганц ч үг солиогүй

	Уулзаагүй мөртөө Ленин багшийг би

	Уул шиг түшигтэй аав шигээ санадаг

	Ариун үзлийг нь сэтгэлийнхээ хоймор залсан

	Арван түмэн шавийнх нь нэг байхыг хүсдэг

	Хэлд орж яваа хүүхэд хүртэл

	Хэзээний танил юм шиг нэрийг нь хэлнэм

	Эрхэм дүрийг нь зургаас үзүүт

	Ээж ааваа харсан шиг баяснам

	Хөрөг зураг нь гэрийн минь хоймор туяарч

	Хөшөө дурсгал нь хотын минь төвд сүндэрлэсэн

	Хүндтэний манлай Ленин багшийн

	Үйлс нь миний дагах зам

	Үзэл нь миний амьдралын нар 

	Үг нь миний хэлэх уриа

	Ялагдашгүй үнэн гэж үзлийг нь хэлнэм

	Элэгдэшгүй хөшөө гэж үйлсийг нь магтнам

	Халагдашгүй уриа гэж үгийг нь бахаднам

	 

	1971 он


СҮХБААТАРЫН СЭЛЭМ

	 

	Эр цэргийн зэвсгээс ялгаагүй

	Эрээн мяраан чимэг зүүлтгүй ч

	Сүх жанжны минь ган сэлэм

	Бүх ардын сэтгэлд үнэтэй

	 

	Шивээ хиагтыг нөмрөн дарсан

	Шөнийн харанхуйг анх цуулж

	Шинэ үеийн эхний туузыг

	Энэ сэлмээр зүссэн түүхтэй

	 

	Гангийн сайныг шилэн байж

	Гал шиг тэмцэлд ширээсэн юм

	Эрх чөлөөний үүдийг нээхэд

	Энэ сэлэм түлхүүр болсон юм.

	 

	Өрлөг жанжны минь ганц сэлэм

	Өнөөгийн бидний хувь заяаг

	Амь нэхсэн тулааны талбарт

	Сум бүхнээс хааж явсан юм

	 

	Жаргалтай нийгмийг урин дуудсан

	Жанжны сэлэм үүрд залаастай

	Дайсанд хандсан торгон ир нь

	Дандаа хурц хэвээр байна.

	 

	1970 он

	 


НАМДАА ХЭЛЭХ ҮГ

	 

	Намд элсэх хүслийг минь уламжлаарай гэж

	Нарт хорвоогоос одохдоо Аюуш захижээ1.

	Цээжийг нь түшсэн нөхөртөө хандан

	Чин хүслээ ийнхүү хэлжээ

	Исгэрэн ирэх буун сумнаас

	Эх орноо зүрхээрээ таглан унасан

	Эгэл цэрэг эрийн

	Эцсийн үг энэ байсан юм.

	Эртнээс товлосон бодол нь байсан юм

	Тэртээ хорин нэгэн онд

	Тэнэгэр нутгаа дайснаас чөлөөлөхөөр

	Тэмцэлд боссон дайчин эрс

	Тэр үгийг анх хэлсэн юм

	Найргийн мөрөнд шигтгээ мэт гялалзан

	Нандин хүслийн илэрхийлэл болсон энэ үгийг

	Аюуш хэлсэнд хойч үе нь бахархдаг юм

	Алдар гавьяаг нь тэр үг мөнхөлсөн юм.

	Адгийн дайсны хөлд сөхрөн

	Амь өршөө гэж

	Аюуш хэрэв хэлсэн бол

	Алдар нэр нь хотолд дуурьсах байтугай

	Ах дүү нь ч дурсахаасаа ичих байсан юм

	Амьсгал хураахын өмнөхөн

	Аюушийн хэлсэн энэ үг

	Хэн дайралдсан хүн болгоны

	Хэлчихдэг ч үг биш ээ

	Гишгэсэн мөр нь хав хар

	Гэм буруутан бол энэ үгийг

	Албаар тулгасан ч хэлж чадахгүй

	Амаар нь ийм үг багтаж гарахгүй

	Түмний үйлсийг эрхэмд үзэн

	Төр улсаа гэсэн сэтгэлтэй

	Төрсөн нутгаа хайрлах зүрхтэй хүн бол

	Төвөггүй хэлчих үг билээ

	Эх орондоо хайртайн баталгаа болж

	Эрх чөлөөнд дуртайн нотолгоо болж

	Эв хамтыг хүсдэгийн шалгуур болж

	Энэ үг сонсогддог билээ

	Сүүлчийн дусал цусаа

	Эх орондоо зориулан байж

	Сүх жанжны намд

	Элсэх хүслээ Аюуш хэлсэн юм.

	Наран болсон таны

	Цацраг байхын хүслэн байна

	Намайг та эгнээндээ авна уу гэж

	Намдаа хандан өрөгдлөө би бичлээ

	Өшөөтөнтэй тулалдсан дайны цагт

	Өргөдөл бичих зав олдоогүй ч

	Ардын намын улаан батлахыг

	Аюуш амьдадаа авч амжаагүй ч

	Намд элсэх миний хувь заяаг

	Нандигнан хайрлах эх оронтой минь цуг

	Харь дайсны буун сумнаас

	Хамгаалан үлдээсэн юм.

	 

	1971 он


ЭНХЭЭ ХҮҮ

	 

	Уянгын шүлэгт нэрийг нь дурдамгүй

	Уршигт дайны атомын бөмбөг

	Одны алсад хүсэл дагуулах

	Огторгуйн нисгэгчийн суух хөлөг

	Эсрэг тэсрэгийн жишээ болмоор

	Энэ хоёрын дүрс зураг

	Эрээлжлэн олон зургийн дотроос

	Энхээ хүүгийн нүдэнд тусав

	Хээ хуараар чимэн гоёсон ч

	Хэний ч нүдэнд хүйтэн харагдах

	Эрлэг дайны зэвсгийн зургийг

	Энхээ хүү баллан арилгав

	Эрээн будгаар чамирхан гоёогүй ч

	Энгүүн дүр нь нүдэнд дулаахан

	Энхийн унаа-огторгуйн хөлгийн зургийг

	Ээжийнхээ хөрөг шиг харан баясав.

	Барьснаа сүйтгэдэг дүрсгүй жаал гэж

	Бага хүүг би зэмлэсэнгүй

	Хөнөөлт дайны зэвсгийг харах ч дургүй

	Хүсэл сэтгэлийг нь бэлгэшээн хайрлав.

	1973 он


ЭРХ ЧӨЛӨӨ

	 

	Хүсэх л юм эрх чөлөө

	Хүнд хэрэгтэй л юм эрх чөлөө

	Ариунаас ариун эрх чөлөө минь

	Ахуй нутгийн минь юм бүхэнд бий

	Амьдран суухын заяанд бий

	Ажиллаж бүтээхийн золбоонд бий

	Эв хамтыг ирээдүйгээ болгосон

	Эх орны минь иргэн бүгдэд бий

	Ардынхаа төлөө цохилох зүрхтэй бүхний

	Алд биеийн нь эс болгонд бий

	Хотол түмэнд жаргал зарласан

	Хорин нэгэн оны хувьсгалд бий

	Түмэн ардын хүслийг тунхагласан

	Төр улсын маань үндсэн хуульд бий

	Хашлага торонд орсон бүргэд шувуу

	Халих жигүүрийнхээ ид хавыг үздэггүй шиг

	Хаад ноёдын дарлалд хүлэгдсэн

	Хамаг ард маань анх зовж байсан юм.

	Хотлыг уяраам сайхан дуулдаг ч

	Хоолойн чадвараа сорих эрхгүй байснаас

	Алтан гургалдайг орчлон анзааралгүй

	Адгийн дууч хэрээ үнэд орж байсан юм.

	Залбирахаас өөр мэдэлгүй явсан

	Зарц ядуусын хоёр гарыг

	Дарлалын хүлээснээс ардын нам

	Дайчин эрсийн тэмцлээр сулласан юм.

	Хоёр гартаа дархан аваргын тэнхээ бийг

	Хотол түмэн маань тэгэхэд мэдэрч

	Үлгэртээ гардаг диваажинг

	Үнэний ертөнцөд барьж босгосон юм

	Унтсан олныг нойрноос нь нам сэрээж

	Улаан тугийн араас дагуулахад

	Хөлтэй гэдгээ монгол хүн мэдэж

	Хөрөнгөт нийгмийн дээгүүр алхсан юм

	Хүсэх л юм эрх чөлөө

	Хүнд хэрэгтэй л юм эрх чөлөө

	1971 он


Ургийн бус хүнийг...

	 

	Ургийн бус хүнийг ахаа гэж хэлдэггүй

	Удмын нэгэн заншил монголд байсан гэнэм

	Хүчтэй нь доройдоо ташуур далайсан тэр цагт

	Хүн бүрийг дотночлоход хайран байж дээ

	Ойр дотнын хүндээ хэлж болох энэ үгийг

	Одоогийн багачуул уулзсандаа хэлж байнам

	Харь сэтгэлийн зааг арилсан энэ үед

	Харсан бүгд ахаас өөрцгүй санагдах болжээ

	1970 он


ААВЫН УУРГА

	 

	Арван алдын хусан уургаа

	Аав маань надад өглөө

	Адуучин эцгийн удмыг залгаж

	Аргамгийн нуруунд барьж яв гэлээ

	 

	Хойд хөвчийн битүү шугуйд

	Хоёр өдөр өнжин явахдаа

	Ургаа мод бүрийг шинжин байж

	Уургын хусаа анх шилсэн гэдэг

	 

	Дорой эр шагайхаасаа ч зүрхшээмээр

	Догшин шуургатай өвлийн хүйтэнд

	Онгон нурууг нь салхи сэвэхэд ч үргэдэг

	Ороо хангалыг аав минь уургалж явсан юм

	 

	Адууны манаанд ээлжлэн гардаг

	Айлын хархүүд бариулдаггүй байж

	Арван алдын хусан уургаа

	Аав маань надад өглөө

	 

	Аравдугаар ангиа төгсөөд ирэхэд

	Адуучин эрийн хийморь сэргээм

	Арван алдын уургатайгаа цуг

	Адуучин алдраа надад өглөө

	 

	Хуучны эд сониучирхан хадгалдаг хүн шиг

	Хусан уургыг гэртээ хоосон тахихгүй ээ

	Хүүдээ өгсөн уурга итгэл хоёрыг нь

	Хүний хөлд хөсөр хаяхгүй ээ.

	1972 он


ЭХ ОРОН

	 

	Найз нөхөд болзон цуглаад

	Найрын ширээнд баярын оройг угтав

	Анхны хундагаа тулгах болоход

	Ам өрсөн бүгд ерөөх гэв.

	 

	Хүсэх юм олон болохоор

	Хүн бүр нэгийг хэлэв.

	Хэлэх ерөөл араасаа цуварч

	Хэнийхийг дагахаа шийдэж ядав

	 

	Эх орныхоо төлөө... гэж

	Эцэст нэг нь итгэлтэй хэлэв

	Хурсан бүгд баясан дагахад

	Хундагатай дарсанд амт нэмэгдсэн байв

	1971 он


Багахан жаалууд хоорондоо...

	 

	Багахан жаалууд хоорондоо

	Байлдаж тоглох нь улам цөөрч

	Байшин барьж машин жолоодож наадан

	Балчир биесээ зугаацуулах болжээ

	 

	Эрин цагийн минь аяс

	Энхрий тэдний тоглоомд ч шингэжээ

	Энх амрыг хүссэн хүсэл

	Эдүгээ биелэх цаг болжээ.

	 

	1973


Өнгөрсөн үеэ залган...

	 

	Өнгөрсөн үеэ залган амьдарч яваа билээ би

	Өвгийн голомт бадраах хүүгийн ёсоор хичээж

	Өргөж явсан тугийг нь хойч үедээ дамжуулах гэж

	Өвгөдийнхөө дутуу орхисон дууг гүйцээхээр

	Өнгөрсөн үеэ залган амьдарч яваа билээ би

	 

	Эрин үеэ цогцлоон амьдарч яваа билээ би

	Эргэх түүхийн хуудсанд зайгаа хоосон орхихгүйн тулд

	Энэ үедээ хамаатай бүхний төлөө зовниж

	Эхэлж бадраасан галд нь цуцал болж нэмэрлэхээр

	Эрин үеэ цогцлоон амьдарч яваа билээ би

	 

	Хойд үеэ угтан амьдарч яваа билээ би

	Хожмын цэцэгсийн хөрс болох сон гэж

	Хонгор үрстээ дуулах дууг нь заан өгч

	Холын холд явах замынх нь эхийг гаргахаар

	Хойч үеэ угтан амьдарч яваа билээ би

	 

	1969 он


Одод анивчсан саруулхан шөнө...

	 

	Одод анивчсан саруулхан шөнө

	Отрын адуун дээр аав минь хонохдоо

	Тэртээх одонд хүн байдаг болов уу? гэж

	Тэнгэрийн гүн рүү ширтэж явсан байх даа

	 

	Одод анивчсан саруулхан шөнө

	Огторгуйн хөлгөөр ач маань аялахдаа

	Тэртээх одонд хурдан хүрэх сэн гэж

	Тэнгэрийн гүн рүү ширтэж явах байх даа

	 

	1967 он


ДАЙНЫ МӨР

	 

	Тэр л онд

	Эхээс анх төрсөн минь үнэн

	Тэр л онд

	Эдгэршгүй хүндээр шархадсан минь үнэн

	Дарийн утаа үнэртэж дайсантай тулах байтугай

	Дайн гэдэг үгийг тоотойхон сонссон минь үнэн

	Бусдын амнаас л дайсны тухай сонссон ч

	Бууных нь суманд миний шархадсан нь үнэн

	Энэ байна гээд үзүүлэх юмгүй ч гэсэн

	Эмч хүн эдгээж чадахгүй энэ шархыг

	Элдвийг ухаартлаа мэдээгүй явсан юм

	Ээжээсээ сүүлд нь сонсож мэдсэн юм

	Эхийн хэвлийд намайг байхад

	Эх орноо дайснаас өмгөөлөхөөр

	Эцэг минь цэрэгт мордсон гэдэг юм

	Дайны талбарт аав маань тэгээд

	Дайчин эрийн үхлээр эцэслэсэн гэдэг юм

	Энэ шарх-эцгээ үгүйлсэн үрийн шарх

	Энэлэн шаналсан сэтгэлийн шарх

	Эрлэгийн дайнаас олсон шарх

	Тэр л онд

	Эхээс анх төрсөн минь үнэн

	Тэр л онд

	Эдгэршгүй хүндээр шархадсан минь үнэн

	 

	1967 он


ДУУ

	 

	Айзам уяхан дуу чамд

	Алдрай багад нүүр илбэсэн

	Аясын намуухан салхи бий

	Ачтай ээжийн минь хайр бий

	Алаг цэцгийн үнэр

	Аргалын цэнхэр утаа

	Аавын минь хэлсэн сургаал

	Амраг бүсгүйн минь сэтгэл бий

	 

	1969 он


ШИНЭ ОНЫ ХУАНЛИ

	 

	Шинэ жилийн хуанли авчраад

	Ширээн дээрээ дэлгэн тавихад

	Ааваа та шинэ ном авчраа юу гэж

	Алаг үр маань надаас асуув

	Энэ үгийг сонсмогц сонин бодол

	Агшин зуур сэтгэлд зурсхийв

	Урдаа байгаа хуанлийн тухай бус

	Урсан өнгөрөх он цагийн тухай бодов

	Угтан золгох шинэ оныг би

	Унших нэгэн ном гэж бодов

	Он цаг хэмээх буурал түүхийн

	Олон ботийн нэг нь гэж бодов

	Алаг дэлхийн хүн зоны унших энэ ном

	Амьдрал хэмээх нэгэн сэдэвтэй

	Арван хоёр бүлэгтэй

	Алгасалгүй сөхөх 365 хуудастай

	Хэтэрхий яаруу нэг нь ч

	Хэдхэн хоногт уншиж барахгүй.

	Амтархаж ханашгүй сайхан санагдлаа ч

	Ахиад сүүлд нь уншиж болохгүй.

	Адал явдалтай сонин зохиол шиг

	Амьдрал гэдэг үйл явдлаар дүүрэн

	Өдөр хэмээх хуудсыг нь хөдөлмөрөөрөө сөхөж

	Өөр өөрийн хувь заяаг бид уншнам

	Агшин зуур ийнхүү сонин бодол

	Адилтгах сэтгэлд зурсхийн

	Ширээн дээрээс олсон бодол маань

	Шинэ оны тухай шүлэг болов оо

	 

	1972 он


ХАМГААС УУДАМ НЬ

	(анхны хэвлэгдсэн шүлэг)

	 

	Огторгуй мэт уудам

	Од мэт олон юм

	Орчлонд огт алга гэж

	Онцолж зарим нь ярих юм

	 

	Огторгуйн уудамд эргэлзэх нь үгүй ч

	Оддын тоог чамлах нь үгүй ч

	Олныг хамарсан энэ ярианаас

	Ондоо бодол надад байна

	 

	Хүний оюун сэтгэл

	Хөх огторгуйгаас ч уудам юм

	Оюун ухааныхаа ачаар

	Оддоос олныг бүтээсэн юм

	 

	1963 он


ҮРИЙН БОДОЛ

	 

	Өлгийтэй багаараа орчлонг ухаарахдаа

	Өөрийнхөө ээжийг л анх таньдаг болсон юм

	Амьдралд учрах хүн олны дотроос

	Ачит ээж минь хамгаас дотно байсныг

	Алдрай багаасаа мэдсэн юм болов уу?

	 

	Энхрийхэн багадаа хэлд орохдоо

	Ээжээ гэж түрүүлж хэлсэн юм

	Ээдрээт амьдралын учрыг тайлахад

	Элбэрэлт ээж минь эхэлж туслахыг

	Эндүүрэлгүй би мэдсэн юм болов уу?

	 

	Томоогүй багадаа хөлд анх орохдоо

	Тогтож ядан ээж рүүгээ явсан юм

	Хайртай ээжийн минь энэрэлт харц

	Хазайсан цагийн түшиг болохыг

	Хамгийн анх би мэдсэн юм болов уу?

	 

	Эгшигт аялгуунд нь зүрхээ уярааж

	Эхэлж сурсан дуу минь эхийн тухай байсан юм

	Орчлонг уяраам олон дуунаас

	Онцгой сайхан нь эхийн тухай байсныг

	Онцолж би сурсан юм болов уу

	 

	1970 он


РАСУЛ ГАМЗАТОВТ

	 

	Очоогүй мөртөө би дагестан нутгийн

	Оргил өндөр уулсыг мэднэ

	Одод гялалзах өндрөөс буусан

	Ойн горхиных нь шуугианыг мэднэ

	Уулзаагүй мөртөө би дагестан түмний

	Уулс шигээ сүрлэг түүхийг мэднэ

	Учралт янагийнхаа урд ичингүйрэх

	Уяхан бүсгүйнх нь занг мэднэ

	Учраагүй мөртөө би найрагч таныг

	Ус нутгийн танил шигээ мэднэ

	Уудам орчлонгийн хаана ч явлаа гэсэн

	Унаган нутагтаа үлдсэн сэтгэлийг тань мэднэ.

	Үзээгүй мөртөө би энэ бүхнийг

	Үнэхээр бишрэм найргаар тань мэднэ

	 

	1972 он


ЭХНИЙ ХАРЦ

	 

	Санаандгүй явтал харц булааж

	Сайхан бүсгүй зөрөөд өнгөрлөө

	Агшин зуур сэтгэл догдолж

	Эргээд би харсан байлаа.

	Танихгүй атлаа энэ бүсгүй

	Таашаах сэтгэлд нэг л дотно

	Эртнээс сэтгэлдээ зөгнөн мөрөөдөж

	Эрж явсан хүнээ сая л нэг харах шиг

	Солонгын өнгөөр сэтгэл дунд туяарч

	Содон санагдсан энэ бүсгүйг харахад

	Цэлмэг тэнгэрийн өнгө улам тодсож

	Цэлгэр орчлон улам уужрах шиг санагдлаа

	Говь нутгийн алдарт шүлэгч Равжаа

	Гоо сайхны дуурайл болом

	Үнэхээр ийм л бүсгүйд хандан

	«Үлэмжийн чанараа» зохиосон байх даа

	Яруу найргийн минь тэнгэр их Нацагдорж

	Яг л ийм бүсгүйг харж догдлохдоо

	«Морьтой болоод завтай сан бол доо» гэж

	Мөрөөсөн байж хэлсэн байх даа

	Өөрөөс минь бусад хүн анзаарсан янзгүй байхад

	Өөрийн эрхгүй би эргэж хардаг нь юундаа билээ

	Эхний харцаар хайртай болдоггүй нь үнэн гэлээ ч

	Энэ бүсгүй дотно санагддаг нь юуных билээ

	Орчлон дээр ийм бүсгүй байдаг гэдгийг

	Огтоос урьд нь мэдээгүй явжээ

	Дандаа би үүгээр явлаа ч гэсэн

	Дахиад түүнтэй тааралдах болов уу?

	 

	1974 он


Хархүү бүсгүй хоёр...

	 

	Хархүү бүсгүй хоёр

	Харгуй даган чимээгүй алхана

	Эргэн тойрны намуун тайвныг

	Эвдэхгүй гэсэн шиг дуугүй явна

	 

	Холоос тэднийг зэрвэс харахад

	Хос хоёр явна уу гэлтэй ч

	Гар гараасаа хөтлөлцөх ч үгүй

	Ганц үгийн солио ч үгүй

	 

	Аль алиныг нь хальт харахад

	Амгалан царай төвшин дүртэй ч

	Хэн хэний нь сэтгэл шуургатай

	Хэлж яримаар үг цээж дүүрэн

	 

	Харцаараа ч болов хайраа илчлэх сэн гэж

	Хархүү дэмий л уймран байна

	Хайргүй гэдгээ яаж ойлгуулах билээ гэж

	Хажууд нь бүсгүй бас л үймэрнэ

	 

	Хагацал учрал хоёр зэрэгцэн яваа ч юм шиг

	Харгуйн үзүүрээс бодлынхоо хариуг олох юм шиг

	Хоорондоо ганц ч үг солихгүй

	Хоёулаа бодолд дарагдан алхана

	 

	Санаснаа нэг нь хэлэх юм бол

	Салаа зам урд нь байна

	Эзнээ олоогүй төөрсөн дурлал

	Энэ хорвоод хааяа байна.

	 

	1972 он


НЭГЭН ДУУЧИНД

	 

	Дуунд хүн бүхэн дуртай ч гэлээ

	Дуулж чаддаг нь цөөхөн билээ

	Дуунд дуртай түмнээ баясгаж

	Дуулж чаддаг нь та билээ

	 

	Уянгалан дуулдаг олны дотроос

	Уяртал дуулдаг нь цөөхөн билээ

	Уудам орныхоо хүн ардыг

	Уяртал дуулдаг нь та билээ

	 

	1967 он


НУУЦХАН СЭТГЭЛ

	 

	Үхэрчин хархүүд чамайгаа би

	Үзэсгэлэнтэй гээд ярьчихлаа

	Бодсон бодлоо хэлчхээд

	Борхон зүрхээ дарж ядлаа

	 

	Адуучин нөхөртөө чамайг би

	Ажилсаг гээд магтчихлаа

	Дотроо бодсоноо ярьчхаад

	Догдлох сэтгэлээ дарж ядлаа

	 

	Санаандгүй байтлаа чинийхээ тухай

	Саальчин найзад чинь ярьчихлаа

	Бодсон бодлоо хэлчхээд

	Борхон зүрхээ даран ядлаа

	 

	Хайрлаж чамдаа дурласнаа

	Хадланчин залууст мэдэгдчихлээ

	Дотроо бодсоноо ярьчхаад

	Догдлох сэтгэлээ дарж ядлаа

	 

	Өрөөл бусдад хэлсэн үгээ

	Өөрт чинь хэлж чадахгүй юм

	Ханилж суухыг хүсдэг хэр нь

	Хайраа илчилж зүрхлэхгүй юм

	 

	1970 он


Цэнгэлт хаврыг зарласаар...

	 

	Цэнгэлт хаврыг зарласаар

	Цэлмэг тэнгэрт зэллэсээр

	Цэнхэртэх нуурын усанд

	Нүүдлийн шувууд ирлээ

	 

	Урьхан хаврыг зарласаар

	Ургамал бүхнээс түрүүлсээр

	Цэлгэр талын уудамд

	Цэнхэр яргуй дэлгэрлээ

	 

	Хаврын сайхан цагаар

	Хамгийн намуун үдшээр

	Үзэсгэлэнт хонгор бүсгүй минь

	Үгээ хэлэх болоогүй юу?

	 

	1973 он


Хархан нүдтэй тэр... 

	 

	Хархан нүдтэй тэр нэг бүсгүйг

	Хараад зөрдгөөс цаашгүй байж

	Хааяа бас бодох боллоо

	Хайр гэдэг хачин юм даа

	 

	Амрыг нь эрэхээсээ ч зовдог атал

	Ариун хайраа илчилмээр санагдах юм

	Сэм сэмхэн мөрөөдөөд байдаг

	Сэтгэл ээ гэж! хачин юм даа

	 

	1970 он


ХАВРЫН ДУУ

	 

	Цэлгэрхэн талдаа дэлбээлсэн

	Яргуйг хараад дууллаа

	Цэнхэрхэн яргуй шиг ариухан

	Янагаа бодоод дууллаа

	 

	Цэлмэгхэн тэнгэрт зэллэсээр

	Шувууд ирэхээр дууллаа

	Цэвэрхэн төрсөн чамайгаа

	Ирээсэй гэсэндээ дууллаа

	 

	1968 он


Баримжаа нь олдохгүй ширэнгэ дунд...

	 

	Баримжаа нь олдохгүй ширэнгэ дунд

	Баларч арилсан зам

	Дуустал нь аялж чадалгүй

	Дутуу орхисон дуу

	 

	Харах нүдэнд халтихан өртөөд

	Харваж одсон од

	Хайрыг минь цаламдаж аваад

	Хаяад явчихсан бүсгүй

	 

	1967 он


Үргэсэн адуу шиг...

	 

	Үргэсэн адуу шиг хулжсан нойроо

	Үүр шөнөөр хүлээн хэвтэхэд

	Урилгагүй зочид шиг тавгүй бодол

	Ухаан санаанд үймрэн байв

	 

	Шөнө дүлээр хаалга нүдэж

	Шүлэг нойрноос цочоон сэрээж

	Айл сурагласан тэр нэг согтуу л

	Амтат нойрыг минь үргээчихлээ

	 

	Элдвийг бодсоор нойр хүрэхгүйд

	Эрүүл агаарт гадаалмаар санагдав

	Гайтай согтуу гэж амандаа үглэсээр

	Гадаа гарахаар үүдээ нээв

	 

	Хаалгаар гараад алхав уу үгүй юу

	Харин нөгөө согтуугаа унтаж хэвтэхийг үзэв

	Эргэж ирээгүй удсан нойрыг минь

	Энэ согтуу л булаагаад авчхаж дээ гэж бодов

	 

	1973 он


Тэнгэр нь тэнгисээ

	 

	Тэнгэр нь тэнгисээ тольдсон юм уу

	Тэнгис нь тэнгэрээ тольдсон юм уу

	Тэнгэрийн хаяатай нийлсэн

	Тэнгисийн цэнхэр мандалд

	Цагаан далбаат завинууд

	Цайран цайран хөвнө

	Тэнгисийн энгээр цэлийсэн

	Тэнгэрийн цэнхэр мандалд

	Цахлай цагаан шувууд

	Эгээ л түүн шиг сүлжилдэнэ

	Тэнгэр нь тэнгисээ тольдсон юм уу

	Тэнгис нь тэнгэрээ тольдсон юм уу

	 

	1966 он


Урин зуны ид халуунд...

	 

	Урин зуны ид халуунд

	Уулын оройд байгаа цасыг хараад

	Хөхөө өвлийн ид хүйтэнд

	Хөлийн дор чахарч байсныг санав

	 

	Хааяагүй элбэг байхад нь

	Хайр найргүй гишгэлж байснаа

	Хайгаад ч олдохгүй ховор болоход нь

	Хямгадан дээдэлж байх шиг санагдав

	 

	1973 он


Алхам бүрээ цэнэн...

	 

	Алхам бүрээ цэнэн уулын замаар гэлдрэхэд

	Айдас төрүүлэм хавцал тэртээ доор харлана

	Аварга араатны ам шиг харагдах энэ хавцал

	Алдаж гишгэвэл залгихаар зэхсэн шиг санагдана

	 

	Сэхээ авч нэгэнтээ уулын оргилыг харахад

	Сэргэлэн горхи тэндээс хавцал руу буужээ

	Адилтгах сэтгэлд тэгтэл сонин бодол төрж

	Араатны ам руу дүрсэн анчны хутга шиг санагдав

	 

	1971 он


Хаа нэгтээ гудамжны эхэнд...

	 

	Хаа нэгтээ гудамжны эхэнд

	Хайнзан гуайн бараа харагдах төдийд

	Сахилгагүй жаал багшаа харах адил

	Сандаг гуайн царай хувьсхийв

	Саяны ярьсан яриагаа ч орхин

	Сандарсан байртай зогсов

	Хувцсаа засаж биеэ төв болгоод

	Хувьдаа их л хүндэлсэн янзтай

	Малгайгаа авч байдгаараа мэхийв

	Малилзтал инээсээр угтан очив

	Манай найз ажил сайн гэж тал засав

	Марталгүй баяраар очоорой гэж урив...

	Алхам ч холдов уу? үгүй юу харин

	Ааш нь дорхноо хувирч

	Араас нь хилэнт нүдээр ширтэв

	Албархуу новш чамайг даа гэж зүхэв

	Алдаа гаргалгүй яваарай гэж занав

	Амтай нь ганц чи биш гэж бувтнав...

	Агшин зуурын энэхүү жүжиглэлийг

	Амаа ангайн гайхан харах зуур

	Ажилчдын хурал дээр Хайнзан гуайд

	Аль байдаг гэмээ тоочуулчхаад

	Аргагүй зөв ярьж байна хөөрхий

	Алдаж явснаа сая л мэдлээ гээд

	Ажиг ч үгүй зогсож байсныг санав

	 

	1971 он


Айлд орох гэтэл... 

	 

	Айлд орох гэтэл зуудаг нохой нь хуцав

	Айлгах санаатай зандартал улам архиран дайрав

	Арга барагдан хормой бүтэн гарахын тул

	Авч явсан хүнсээ хаяж өгөн зусардав

	 

	Хаяж өгснийг минь газар хүргэлгүй үмхчхээд

	Хар нохой надад сүүл хөдөлгөн эрхлэв.

	Хэл мэдэхгүй нохойг өөртөө ийнхүү дасгаад

	Хээл хахууль-нохойн хоол гэж ойлгов

	 

	1972 он


ЦАСАН ШИРХЭГ

	 

	I

	 

	* * *

	 

	Монгол хэл мэдэхгүй

	Морин хуурын эгшигт уярна

	Хүрэн зүрхийг уяраан чадах

	Хөгжим дуунд орчуулга хэрэггүй

	 

	* * *

	 

	Од харван зурсхийхийг өвгөн хараад

	Орчлонгоос нэг нь хальжээ гэж наманчилна

	Огторгуйд хиймэл дагуул явна гэж

	Олзуурхан баясаж ач хүү нь өгүүлнэ

	 

	* * *

	 

	Эх орондоо би эзэн нь болж

	Энэ насаараа амьдрах хувьтай

	Аль хэрэгтэй үед зарц нь болж

	Ардынхаа төлөө зүтгэх өртэй

	 

	ЛУИС КОРВАЛАНД

	 

	Өнгөрөх мөч тоолон хоригдож суухдаа ч коммунист

	Өөдгүй нэгэн шиг толгой гудайн гуниагүй

	Өөрөө гяндангаас хэрхэн гарах тухайгаа бус

	Өнөр олноо харгислалаас яаж чөлөөлөхөө бодсон

	 

	* * *

	 

	Багшийн ард шавь нь үлдэнэ

	Найрагчийн ард шүлэг нь үлдэнэ

	Эцгийн ард хүү нь үлдэнэ

	Цэргийн ард эх орон нь үлдэнэ

	 

	* * *

	 

	Хүслээ бүтээх гэж зүдэрч яваад

	Хүрсэн хойноо эргэн дурсахад

	Эдэлсэн зовлон нь жаргал болж

	Эргэж хүнийг баясгах юм

	 

	* * *

	 

	Алтан нарны нэгэн цацрагийг

	Адуучин аав минь бариад ирэх шиг санагдав

	Уулын цаанаас өндийх нарны гэрэлд

	Уурга нь гялалзан харагдсан байв

	 

	* * *

	 

	Гурван марал бүдгэрэх үүрийн шаргал туяагаар

	Гудамж цэвэрлэх нэгний шүүрийн чимээ гарав

	Холоос чимээ нь дуулдах шүүрийн тэр эзэн л

	Хотын гудамжнаас харанхуйг шүүрдэн хөөж байх шиг...

	 

	* * *

	 

	Ганц мөч гэдэг өвөөгийн үед

	Ганстай тамхиа асаах хугацаа

	Ганц мөч гэдэг бидний үед

	Гараг одонд зорих хугацаа

	 

	* * *

	 

	Энхрий үрээ үгүйлэн харамсаж

	Эхийн сэтгэл харанхуй явавч

	Эх орноо хамгаалж үрэгдсэнийг нь

	Эргэн санахад сэтгэл цэлмэнэ.

	 

	II

	 

	Нар халхлан үүлсийн цуваа хөврөхөд

	Хөдөө талаар гэрэл сүүдэр ээлжилнэ

	Нас элээн цагийн урсгал өнгөрөхөд

	Хүний амьдралд жаргал зовлон хосолно

	 

	* * *

	 

	Энхрий янагийн дусал нулимс

	Эрдэнээс ч давах ёсон бий

	Уйлсан нь хэрэв хуурамч бол

	Уснаас ч дордох учир бий

	 

	* * *

	 

	Ургах наран бүхнээс түрүүнд

	Уулсын оргилд өрсөн тусна

	Гагцхүү сүүдэр хамгаас хожуу

	Ганга жалганд шингэн үлдэнэ

	 

	* * *

	 

	Алтны дээд шижирт

	Магтаал огт хэрэггүй

	Аль байдгаар нь магтчихвал

	Авах гэсэн нь эргэлзэж ч магад

	 

	ИРЭХ ЦАГ

	 

	Хаврын өдөр бүрхэг байвч

	Хамаг ургамал хавар л соёолно

	Намрын өдөр нарлаг байвч

	Навч цэцэг намар л хагдарна

	 

	* * *

	 

	Хайлган сарны гэрэлд ялгарах

	Хар цагаан хоёр морь

	Харахад өнгө нь өөр өөр ч

	Харлах сүүдэр нь ив ижил

	 

	* * *

	 

	Хөдөө хээрийн цэцгэн дээр ч

	Хөндий жалгын халгай дээр ч

	Гэгээн наран адилхан тусна

	Гэрэл юугаа харамгүй соёрхоно

	 

	* * *

	 

	Алд бие тэнхрүүлэх усны амтыг

	Анзаарч урьд нь мэддэггүй явлаа

	Амь нэхэн цангаах элсэн цөлд байхдаа

	Ам чийглэх төдий балга уснаас мэдлээ

	 

	* * *

	 

	Багадаа би уулын уруу чангаар бууж

	Балчир биеэ жавар дунд цэнгүүлдэг байсан

	Эхлээд тэгэхдээ өндөр өөд нь мацаж байж л

	Эрчилсэн хүчээр уулын уруу буудаг байсан

	 

	* * *

	 

	Сайрын хайлаас гав ганцаар уйтгартай

	Салхин ширүүсэхэд хугарах шахан ганхана

	Шугуйн өтгөн бургас ов олуул, хөгжөөнтэй

	Шуурган дунд ч биесээ түшин найгана

	 

	* * *

	 

	Битүүний орой бид найрын ширээнд сууж

	Бэлгэтэй үгээр шинэ жилээ ерөөв

	Хуучин онд нэрсэн дарсаа

	Хундага дүүргэн мэлтэлзүүлэн тулгав

	 

	* * *

	 

	Барьсан эзэндээ буу гэдэг

	Баатрын зориг нэмэх түшиг нь

	Өмнө нь гар хоосон зогсох хүнд

	Үхэл зарлах эрлэг нь

	 

	* * *

	 

	Усаа үүлс шилгээн үер цутгалаа ч

	Уудам далай савнаасаа халихгүй

	Нар шарахад ширгэх шахдаг байж

	Нарийн горхи л үерлэх юм

	 

	* * *

	 

	Хүчийг нь дагуулах гэж хүлээсээр

	Хүний мэхэнд унах бөх ч бий

	Өрсөж хийнэ гэж яарсаар байгаад

	Өөрийнхөө мэхэнд ойчих бөх ч бий

	 

	* * *

	 

	Алдаршуулж намайг магтах гэвэл

	Хойч үеийнхэн мэдэг

	Алдаж эндсэнийг минь хэлэх гэвэл

	Одоо та мэднэ

	 

	* * *

	 

	Бүүдгэр шөнийн харанхуйд ч

	Хар өнгө хараараа л байна

	Бүхнийг гийгүүлсэн нарны гэрэлд ч

	Хар өнгө хараараа л байна

	 

	* * *

	 

	Түүхэнд мөнхрөм гавьяат үйлстэн

	Магтаалаас болоод буруудсан нь бий

	Түмэнд жигшигдэм буруу явдалтан

	Зэмлүүлсээр яваад засарсан нь бий

	 

	* * *

	 

	Гайхаж баршгүй мянган сайн үйлсийг

	Ганц удаагийн эндэгдэл сэвтээнэ

	Гай тарьсан тэр явдлаас болж

	Мянган жаргалангийн үүд хаагдана

	 

	* * *

	 

	Өнгөрөх мөч бүрийг алт шиг эрхэмлэвээс

	Өөрөө хорвоод яг л түүн шиг гялалзана

	Хог дээр хэвтээ зэвтэй төмөр шиг үнэлбээс

	Хожим эгээ л түүн шиг зэвэрнэ

	 

	* * *

	 

	Цагаасаа эрт дэлгэрсэн хаврын түрүү яргуй

	Цасан дороос цухуйвч ургаж гүйцэлгүй хагдарна

	Цагаасаа хожуу орсон хамгийн сүүлчийн цасан

	Цайдам талыг хучивч удаж түдэлгүй хайлна

	 

	* * *

	 

	Үрээсээ үндэслэсэн танхил цэцэг

	Хөрс нэвт ургасан байна

	Үндэснээсээ салсан бүдүүн дархи

	Хөндийн салхинд өгөрсөн байна

	 

	* * *

	 

	Талын цэцгийн үнэр авсан ямаанд

	Тастаж идэх хүсэл төржээ

	Таатай үнэрт нь сэргэсэн хүнд

	Тарьж ургуулах бодол төржээ

	 

	* * *

	 

	Найртай хаврын наранд өвлийн цасан хайлж

	Намар унасан үртэй талын хөрсөнд шингэнэ

	Тэр бүгдийн шимээр зуны цэцэг алаглаж

	Тэнүүн намар хагдрахдаа үрээ хөрсөнд үлдээнэ

	 

	* * *

	 

	Хавар хаврын шувуу

	Нуураа гэсээр ирэх юм

	Харьд одсон хүн

	Нутгаа гэсээр эргэх юм

	 

	* * *

	 

	Алтан аяганд хийлээ гээд

	Адгийн сувс чангарах нь үгүй.

	Аль тохиолдсон шаазанд хийлээ ч

	Арзын дээд сулдах нь үгүй

	 

	* * *

	 

	Хавар орсон сүүлчийн цас 

	Хэнз ногоог хөлдөөх шахавч

	Хайлсан хойноо үндсэнд нь шингэж

	Торниж ургахад нь шимээ өгнө

	 

	* * *

	 

	Хоёр зөрүүд аяны замд

	Хоорондоо зөрж мэтгэлцэн явтал

	Санамсаргүй нэг нь дуу дуулжээ

	Санаандгүй нөгөө нь дагаад аялжээ

	 

	* * *

	 

	Хөрсний гүн рүү үндэс нь шигдэх тутам

	Хөвчийн модны мөчир улам олширно

	Хөх тэнгэрт мөчир нь улам тэмүүлбээс

	Хөвчийн модны үндэс улам олширно

	 

	* * *

	 

	Сүрлэг өндөр уулсын

	Нарлаг сайхан энгэрийг

	Сүүдэрт ард нь очоод

	Хэчнээн дурандавч үзэхгүй

	 

	* * *

	 

	Намагт ургасан хангайн ногоонд

	Нарны гэрэл хамгаас чухал

	Хуурай говийн ургамалд

	Хур бороо бүхнээс эрхэм

	 

	* * *

	 

	Хөх тэнгэрт жигүүр дэлгэн

	Хөөрөн нисэхийн ид хавыг

	Тохой хэртэй ч үл хөөрөх

	Тахиа шувуу яахин мэдэх

	 

	* * *

	 

	Айлын жаалаас намайг өмөөрсөнгүй гэж

	Аавдаа би хэрэггүй гомдож явжээ

	Хүнийг өмгөөлөхдөө гол нь бус

	Үнэнийг хамгаалахад гол нь юм байжээ.

	 

	* * *

	 

	Өтгөн шугуйд төөрч яваад

	Өмнөө жим тааралдахад нь баярлав

	Аавынхаа гараас хөтөлсөн хүү шиг

	Аяны замаа нэхэн одов

	 

	* * *

	 

	Исгэрэх шуурга

	Их түүдгийг улам бадраанам

	Дэнгийн төдий бяцхан галыг

	Дэгжээх ч үгүй унтраанам

	 

	* * *

	 

	Хасын саран ч үгүй

	Хав харанхуй шөнө

	Алт чулуу хоёр

	Ав адилхан өнгөтэй.

	 

	* * *

	 

	Бэлээс зөвхөн

	Оргилыг харна

	Оргилоос юу харагдахыг

	Гарч л байж мэднэ

	 

	* * *

	 

	Сулхан дарсанд амт оруулах

	Сульдсан биед чадал нэмэх

	Гансралыг сэтгэлээс хөөх

	Гайхам чадал дуунд бий

	 

	* * *

	 

	Гэмшиж гонсойж явахад нь

	Бурууг нь сөхөн зарлавал

	Гэнэдсэн сэтгэлийг тавласан

	Доромжлол мэт болно

	 

	* * *

	 

	Сохрын барьсан таяг

	Нүд болон хардаг гэнэм

	Сайн нөхрийн харц

	Таяг болон тулдаг гэнэм

	 

	* * *

	 

	Өгөөмөр сайхан зуун өдөр урган

	Өнгөт цэцгийн үзэмж жигдрэвч

	Түрүү цасны ганцхан л өдөр

	Уруу царайлан хагдрах юм

	 

	* * *

	 

	Хэлснээ мартчихдаг салан хүн ч

	Хэнээр ч заалгалгүй дуу сурсан байна

	Агшин төдий мартан зүрхнээсээ холтгомгүй

	Ай даа дуу чи бүхнээс сайхан юм даа

	 

	* * *

	 

	Эхээс хүн төрөхдөө орчлонгоос асуух

	Эцэсгүй олон асуулттай ирдэг

	Энэ амьдралаараа түүнд хариулсаар халихад

	Эргээд хорвоо энгүй олон асуулттай хоцордог

	 

	* * *

	 

	Хонинд би малчин болж

	Чононд би анчин болж

	Хоёр янзаар бусадтай харьцавч

	Хорвоод би хүн хэвээрээ явах ёстой

	 

	* * *

	 

	Учир нь олдомгүй нууцад ч юм уу

	Угтах ирээдүйн тухай бодолд ч юм уу

	Таавар асуулт олон гардаг ч

	Таарсан хариу нь нэг л байдаг

	 

	* * *

	 

	Үндэс нэгтэй модны мөчрүүд

	Үржил шимээр ижил байтлаа

	Нарны гэрэл өрсөлдөн тосож

	Нарийн бүдүүн, урт богино ургажээ

	 

	* * *

	 

	Алс ирээдүй асуулт нь юм

	Алхам бүр минь хариулт юм

	Алдаж онох минь дүн юм

	Амьдрал гэдэг шалгалт юм

	 

	* * *

	 

	Хурга ишиг буцаах төдийд

	Хусан уурга бариад яанам

	Хонины бэлчээрт хүрэх төдийд

	Хос морин сойгоод яанам

	 

	* * *

	 

	Байлдаж тоглосныхоо дараа

	Баавгайтай чихрээ хуваан иддэг

	Хүүхдийн нүдэнд цэнэгтэй буу ч гэсэн

	Хүүхэлдэй шиг нь тоглоом болж харагднам

	 

	 

	* * *

	 

	Нүдэнд би итгэдэг

	Үгэнд би хууртдаггүй

	Эрээн үгээр далдлах гэж оролдов ч

	Эрхмийн бодлыг би харцнаас нь уншнам

	 

	* * *

	 

	Ирсэн зочиндоо барих

	Идээт цайны нь амтанд

	Хармын сэтгэлгүй зочломтгой

	Айлын эзэгтэйн сэтгэл шингэжээ

	 

	* * *

	 

	Өдөт жигүүрээ бэртээсэн хун шувуун

	Өндгөө орхисон зүг нисэн ядах аж

	Үрэгдсэн дэгдээхэйгээ үзсэн эрүүл хун

	Үхэхээр завдан хад мөргөх аж

	 

	* * *

	 

	Багахан жаалын өрсөн тоглоомыг гишгэлж

	Балмагдсан нүднээс нь нулимс нэгийг унагаж

	Алхаад өнгөрсөн тэр хүн аав нь байлаа

	Архи уугаад согтсон байлаа

	 

	ЦАГИЙН УРСГАЛ

	 

	Талын салхин бүхнийг таалан илбэхдээ

	Танхил цэцгүүд дундаас хамхуулыг хөөн хийсгэнэм

	Анхилуун үнэрийг нь шингээн сэвэлздэг байж

	Алаг цэцгүүдийн дэлбээг хааяа нэг тасалнам

	 

	* * *

	 

	Ашиг олз хайсан панзчины нүдээр шагайж

	Адгийн шуналыг нь буцалгасан зоосны нүхээр харахад

	Амьдрал гэдэг мөрийтэй тоглоом шиг санагдан

	Алаг хорвоо түүний вандан адил үзэгддэг гэлцэнэ

	 

	* * *

	 

	Өрнө зүгийн тэр нэгэн орны

	Өнгөлөг бүсгүйн өөнтөгч нүдэнд ч

	Өвөртөө бэлтэй зөнөг өвгөн

	Өөрийнх нь чацуутан адил санагддаг гэнэ

	 

	* * *

	 

	Эрхэм бүсгүй минь зохиогүй чимгээр

	Эрээлж мяраалан гоёод яанам

	Эгэл жирийн зан гэдэг

	Энгэсэг ооноос ч илүү гоёл биш үү?

	 

	III

	 

	Хурмаст тэнгэр аянган ташуураараа

	Хурын үүлсийг гал бутартал ташуурдав.

	Айж сандачсан үүлс тэгэхэд үймрэн

	Аадар бороон нулимс дуслуулж эхлэв

	 

	* * *

	 

	Тогоотой сүүнд дүрээ тольдож

	Тооноор өнгийх байцын оройд

	Янгир ямаа алсыг ширтэн зогсох нь

	Яг л уртай барималчийн урлал адил

	 

	* * *

	 

	Уйдтал орсон бороон дараа

	Уул тал хүн бүхнийг мишээлгэн

	Уудам огторгуйд наран гарах нь

	Удтал хүлээсэн эхдээ хүү нь ирэх мэт

	 

	* * *

	 

	Хатсан навчис мөчрөөсөө тасрахыг

	Халих жигүүрээ бэртээн унах шувуу ч гэмээр

	Хагацалд гашуудан асгарах нулимс ч гэмээр

	Харамсах сэтгэлийн өнгө ч гэмээр

	 

	* * *

	 

	Хамаг модноос урьтан нарны гэрэл тосовч

	Харсаар байтал буурал царс унах цагаа хүлээжээ

	Зуун жилийн дараа өөрөөсөө ч өндөр ургах

	Зулзган моддыг нарны гэрлээс халхалжээ

	 

	* * *

	 

	Тугал бэлчих энүүхэнд тэнгэрийн хаяа газардаж

	Туузан зурайх зам огторгуй хаван оджээ

	Тэргэл цагаан сар замын үзүүрт хөндөлсөхүйд

	Тэр замаар явбал очиж болмоор санагдав

	 

	* * *

	 

	Харлах ёроолыг нь зүрх алдан ширтэж

	Хавцлын нарийн жимээр зорчив

	Хальт гишгэвэл яана гэж бодохоос

	Хажуу талаас сэрүү татан байв

	 

	* * *

	 

	Талын зах наашлан наашилсаар

	Таван алхмын цаахна ирж

	Орчныг хучсан харанхуй улам өтгөрөхүйд

	Одод тэнгэртээ улам тодорно

	 

	* * *

	 

	Тэнгэрийн хаяа аяндаа өндөрсөж

	Тэртээ дорноос үүр тэмдгэрэхийн өмнө

	Хамаг байгалийг нарнаас нуух гэсэн мэт

	Харанхуй шөнө улам зузаарна

	 

	* * *

	 

	Шилэн бөмбөлөг чулуун шалнаа унах мэт

	Шидсэн чулуу маань бут үсрэх шиг болов

	Томоогүй багын зангаараа ус долоолгон шидэхэд

	Толиорох нуураас шувууд үргэн ниссэн байв

	 

	* * *

	 

	Хөхиүн хаврын урин амьсгалд

	Хөвчийн хангай ногоорч байхад

	Хөгшин дархи нарны гэрэлд

	Хөсрий өнгөөр зэвийж хэвтнэм

	 

	* * *

	 

	Хэн нэгний амьдралын эцсийн цэг болж

	Хээрийн дүнсгэр орчинд булшны шороо овойжээ

	Олондоо хүндтэй явсны нь мөнхийн гэрч болж

	Очиж эргэдэг хүмүүсийн зам тийшээ чиглэжээ.

	 

	* * *

	 

	Цасан дээр

	Цусан толбо

	Ангийн мөр энд дуусжээ

	Анчны мөр цааш оджээ

	 

	* * *

	 

	Дурангийн хараа хүрэмгүй алсад байсан

	Дуниартах талын зах наашилсаар шөнө болоход

	Уудам тэнгэрт түгсэн одод

	Уургын үзүүрт анивчих мэт санагдана

	 

	* * *

	 

	Харанхуй шөнийн бүрхүүл дор

	Хамаг байгаль бараантан дүнсийнэ

	Өглөөний наран мандмагц

	Өнгө ялгаран гэрэлтэнэ

	 

	* * *

	 

	Цасан ширхэг хаялан хаялан будрах нь

	Цагаан торон хөшиг намилзах мэт

	Цаад уулын бараа тодорч бүдгэрч харагдах нь

	Цааш наашаа хөдлөн байх мэт

	 

	* * *

	 

	Ган замын үзүүр нэхэн довтлох

	Галт тэрэгний цонхоор харан явахад

	Дэлгэцнээ сүүдэр шийн дүрс солигдох мэт

	Дэргэдүүр хот тосгон уул ус өнгөрнө

	 

	* * *

	 

	Уулс уулсын сүрийг даран

	Үүлсийн чанад оргил нь тасарч

	Өдөржийн газраас хөхрөн харагдах

	Өндөр уул алсаас сүртэй

	 

	IV

	 

	Харанхуйг өрөмдөн тооноороо гэрэл харвуулж

	Хайртай ээж минь үүр шөнөөр босно

	Өглөө бүр цайны дээжээ өргөн байх нь

	Өргөөндөө буй гэрлийг хангайдаа цацах мэт...

	 

	* * *

	 

	Эрххэн багадаа дүрсгүйтэхэд

	Ээж минь зодно гэж айлгадаг сан

	Гар ч хүрээгүй байхад нь уйлчихаар

	Ганц үрээ гомдоочихлоо гээд аргаддаг сан

	 

	* * *

	 

	Хэн нэгэнд хүүгээ магтуулбал эх хүн

	Өөрөө магтуулсан шиг баярлана

	Хэрэв нөгөө нь үрийг нь муулбал

	Өөрөө буруудсан шиг шанална

	 

	* * *

	 

	Үзүүрсгэн нэхий дээл жиндүүлсэн идэр есийн хүйтэнд

	Үүрийн жавар сөрөхөө ч юман чинээ санадаггүй байж

	Малгайн чинээ үүлэн сүүдэр дайрах төдийд

	Манцуйтай үрээ даарах вий гэж эх хүн зовном

	 

	* * *

	 

	Үхлээр занан буу тулгахад

	Ажиггүй зогсох зоригт эр

	Үрийнх нь зүг гар далайх төдийд

	Айдас нүүрэндээ тодруулдаг гэнэм

	 

	* * *

	 

	Ханилсан нэгийгээ буруутахад

	Хаяад явчих амраг бий

	Эндэж будилсан үрээ орхих

	Ээж аав л байхгүй

	 

	* * *

	 

	Хараад ханашгүй чамайгаа харах гэж

	Хархан хоёр нүдтэй төр өө юү? би

	Хархан хоёр нүдийг минь булаах гэж

	Хараад ханашгүй үзэсгэлэнтэй төр өө юү? чи

	 

	* * *

	 

	Миний л хайрыг татах гэж

	Чи төрсөн юм шиг

	Чиний л төлөө амьдрах гэж

	Би төрсөн юм шиг

	 

	* * *

	 

	Чамгүй бол надад

	Цэнгэл зугаа цэнгэл биш зовлон

	Чамгүй бол надад

	Цэлмэг өдөр цэлмэг биш бүрхэг

	 

	* * *

	 

	Намайг харах хилэнт харц чинь

	Хацар хайрах өвлийн жавар буюу

	Намуухан ширтэх зөөлөн харц чинь

	Хаврын цэцгүүд тэтгэх нарны илч буюу

	 

	* * *

	 

	Учрах болзоонд чамайгаа хүлээхдээ

	Угийн зан чинь яаруу байгаасай гэж хүсдэг

	Түдэлгүй тэгээд ирсэн хойно чинь

	Төрлөхөөсөө чамайг яардаггүй байгаасай гэж хүсдэг

	 

	* * *

	 

	Яарахын эрхэнд би жигүүртэй юм шиг

	Янагхан чамдаа тэмүүлж очих юм

	Хоргодохын эрхэнд би буцах замгүй юм шиг

	Хонгорхон чамаасаа холдож ядах юм

	 

	* * *

	 

	Насан үд хэвийх цагаар ирсэн

	Нандин сэтгэлийн хожимдсон дурлал гэгч

	Намар оройн сэрүүн цагаар

	Навчиснаа шиврэх бороон дусал буюу

	 

	* * *

	 

	Амраг бүсгүйнхээ хайртай гэхийг сонсуут

	Алаг хоёр нүдийг нь яаран би ширтэв

	Арван үгээр хэлж боломгүй бодлыг

	Агшин зуурын ширтэлт илчилнэм

	 

	* * *

	 

	Үнэнч түүнтэйгээ учраагүй явахад

	Үзэсгэлэнтэй хүүхэн өдрийн хэд харагддаг сан

	Үүрдийн ханиа шилж олсноос хойш

	Үнэхээр сайхан нь ганцхан чи минь л болсон

	 

	* * *

	 

	Хаяарсхийгээд үүр хяраалахад

	Харанхуй шөнө сүлэгдэн арилах шиг

	Хайртай түүнийхээ үгийг сонсоход

	Хамаг гуниг минь баяслаар солигдоно

	 

	* * *

	 

	Цэнгэлт зун ирдэггүй хүйтэн туйлын хөрсөнд

	Цэцгийн үр унаснаас унаагүй нь дээр

	Хайхарч тоодоггүй цэвдэг сэтгэлт хүнд

	Хайр сэтгэлээ өгснөөс өгөөгүй нь дээр

	 

	* * *

	 

	Хаврын шөнө цас хэчнээн даравч

	Наран гарахад удахгүй хайлна

	Хайртаа ирэхгүйд сэтгэл хэдий гомдовч

	Барааг нь хараад дорхноо мартана

	 

	* * *

	 

	Ариун хайр гэрэлтсэн нүдийг нь ширтэн байж

	Анхны дурлалт түүнийгээ үнсэх гэтэл

	Араас нэг нь дуудан саад боллоо

	Амтат нойрноос намайг эхнэр маань сэрээжээ

	 

	* * *

	 

	Харлаж бөөгнөрсөн үүлсийг ч

	Нарны гэрэл нэвт тусна

	Насандаа мартамгүй гомдлыг ч

	Хайрын сэтгэл давж чадна

	 

	* * *

	 

	Үдийн нар шиг таатай мөртөө

	Үүлэн чөлөөний нар байжээ чи

	Найртай илчинд нь сэргэсэн мөртөө

	Намрын золгүй навч байжээ би

	 

	* * *

	 

	Наран зүг цэцэг тэмүүлдэг нь

	Найртай илчийг нь хүртдэгтээ билээ

	Наалинхай чам руу би тэмүүлдэг нь

	Нандин хайрыг чинь хүссэндээ билээ

	 

	* * *

	 

	Хайрын нандин сэтгэл гэдэг

	Хандсан бүхэнд барьдаг бэлгийн зүйл биш ээ

	Хоёр нүднээс чинь сэтгэлийн гал харагдахгүй байхад

	Хонгор минь дурлал гэж яриад яах вэ

	 

	V

	 

	Сохрын барьсан таяг адил тэмтчин

	Согтуугийн хөл энд тэнд туснам

	Хөөрхий согтуу харих гэж яаравч

	Хөрст дэлхийг олж гишгэх гэж яднам

	 

	* * *

	 

	Сархадын ширээнд хань болооч гэж

	Саяхан нэг нь намайг урив

	Архины хорын тухай сонинд бичээд

	Авсан шагналаараа дайлах гэв

	 

	* * *

	 

	Хүүхнээ амралтад явсны нь орой

	Хөрөг зургийг нь тэр далд хийж байна

	Тоотой хоног дуусаад ирэхийн нь урьдхан

	Тоостой зургийг нь хөндийгөөс гаргах байх даа

	 

	* * *

	 

	Энгийн танил бүсгүйтэй мэндлээд зөрөх төдийд

	Эмээж айсан нүдээр нөхрөө тэр ширтэв

	Ханилсан ханиа бусдын харцнаас ч хармалдаг

	Хартай нөхрийнх нь «өмчирхүү» занг жигшив

	 

	* * *

	 

	Ажил субботникийн чимээ дуулианаар

	Агваан гуай хүрз зээтүүгээ зэхнэ

	Эрүүл мөртөө охин нь харин

	Эмчийн магадалгаа сураглаж гүйнэ

	 

	* * *

	 

	Даргаа л байвал түүний тэнхээ нэмэгдэж

	Даах юм шиг үхэр чулууг ч өргөх гэнэ

	Даргаа эзгүйд түүний ааш нь хувирч

	Дарагдчих юм шиг булан тоосгоноос ч ухарна

	 

	* * *

	 

	Хөл муу гээд субботникт гардаггүй

	Хөршийн авгай зүгээр болчхоод

	Хоршоонд очихоор яаран гарч байна

	Ховор бараа ирснийг дуулж дээ янз нь

	 

	* * *

	 

	Эмч найзынх руугаа

	Эгч маань явлаа .

	Субботниктой гэсэн

	Сураг дуулсан юм байх даа

	 

	* * *

	 

	Аав шигээ хөгшнийг залуухан бүсгүй

	Ажиг ч үгүй чи гэж дуудах юм

	Амраг минь гэж, нөгөөх нь энхрийлэх юм

	Аль аль нь насаа мартчихсан юм байх даа

	 

	* * *

	 

	Зэрвэс хараад танил маань буруулсхийн одлоо

	Зээлсэн төгрөгөө надад өгөөгүй яваа нь санагдлаа

	Өөрийнх нь нэр л хорьхон төгрөгийн үнэтэй юм бол

	Өрөө нэхнэ гэж надаас зугтахын хэрэг юун?

	 

	* * *

	 

	Өчигдөрхөн мэндгүй зөрсөн тэр хүн

	Өнөөдөр харин мэндэлснийг танилдаа ярьтал

	Тушаал дэвшиж дарга болсныг чинь

	Тун саяхан надаас сонссон юм гэлээ

	 

	* * *

	 

	Эрүүл согтуу хоёр хэрүүл зодоон үүсгэжээ

	Эгээ л адилхан согтсон юм шиг хэн хэнийгээ зоджээ

	Ухаанаа уучихсан архичныг өмгөөлөх нь үгүй

	Уух ч ухаангүй эрүүлийг хамгаалах нь үгүй

	 

	* * *

	 

	Заяа муутай амьтан юм даа

	Замдаа байгаа олзыг харсангүй гэж

	Хог новш хайхралгүй өнгөрөх хүнийг

	Ховдог гахай «өрөвдсөн» сураг байна

	 

	* * *

	 

	Урин зун айрагддаг зангаа ч мартаад

	Ундрах гуай гэнэт амралтаа авч гэнэ

	Ирэх шалгалтын сураг дуулаад

	Ид ажилтай цагаар ийнхүү амарч гэнэ

	 

	* * *

	 

	Амьтан сүйдвэл хилэнц гээд нэгэн сүсэгтэн

	Араатан чоныг хавханд байхад нь суллажээ

	«Өршөөл» хүртсэн өлөн чоно тэр дороо л

	Өөрийнх нь хонь руу дайраад орчихжээ

	 

	* * *

	 

	Хааяа тэр худалдагч

	Хариултыг минь дутуу өгнө

	Бусдад хандах итгэлийг минь

	Бутархай мөнгөтэй цуг хумсална

	 

	* * *

	 

	Зай байна шүү шахаад байгаарай гэж

	Зарим кондуктор үглэх нь сонстох юм

	Автобусанд гэвч хүн дүүрэн байх юм

	Арай мөнгөнийхөө савыг хэлсэн юм биш байгаа?

	 

	* * *

	 

	Хожимдож ирсний нь учрыг лавлахаасаа урьд

	Хотын хаана гэртэйг асууж баймаар юм байна шүү

	Ажлаас хожимдохоороо л зарим хүн

	Автобус хүлээгээд гэж худал шалтаглах юм

	 

	* * *

	 

	Төл бүрийг мал болго гэж

	Төвөөс ирсэн төлөөлөгч ярьжээ

	Хурал тарсны дараагаар

	Хурганы арьс сураглажээ

	 

	* * *

	 

	Аварга Мөнхбатыг дийлж явлаа гэж

	Ажиг ч үгүй ярьж байсан нэг хүн

	Авгайгаа хялалзахыг гэнэт харчхаад

	Аймгийн аварга төлчин яагаа вэ гэж булзав

	 

	* * *

	 

	Бүсгүйчүүдийн нүдэнд хээнцэр харагдах гэж

	Бүрхэг өдөр ч хар шил зүүдэг тэр залуу

	Гарчиглаж ганц ч хардаггүй байж

	Гадаад хэлний ном сугавчилж явах юм

	 

	* * *

	 

	Өнөөдрийн сул олз хайж

	Өрөөлийн халаасыг хулгайч суйлахдаа

	Хотол олонтойгоо чөлөөтэй эдлэх

	Хожмынхоо жаргалыг өөрөөсөө суйлна

	 

	* * *

	 

	Хажуугаараа дэгжин бүсгүй зөрөхөд

	Харчуул эхлээд царайг нь харна

	Харин адилхан хээнцэр хүүхнүүд

	Хамгийн түрүүнд хувцсыг нь харна

	 

	* * *

	 

	Дарга маань аж ахуйн нярвыг

	Дандаа л инээж явдаг гэж боддог гэнэ

	Манаач цэвэрлэгч голдуу хүмүүс харин 

	Магад л инээж байхыг нь үзсэнгүй гэлцэнэ

	 

	* * *

	 

	Охиныхоо болзоот хархүүг

	Овоо ааштай гэж аав нь магтахад

	Ааш нь ч яах вэ? цалин нь гэж

	Ээж нь харин асуусан гэдэг

	 

	* * *

	 

	Амрыг нь эрсээр дарга дээр ортол

	Ажил ихтэй, дараа ир гэлээ

	Цалинг нь хүргэж ирснээ хэлтэл

	Царайгаа малилзуулан «наашаа суу» гэлээ.

	 

	* * *

	 

	— Улаан буланд хүн дүүрэн байна

	Урьд нь хэзээ ингэж байлаа даа

	— Аргагүй шүү дээ хурлын дараа кинотой гэж

	Аль уржигдраас л зарлаад байсан

	 

	* * *

	 

	Ховор бараа элбэгших тутам

	Хомхой панзчины сэтгэл бухимдана

	Хоршоо дэлгүүрийн оочир сунавал

	Хожоотой наймаа хийх нь гэж баярлана

	 

	* * *

	 

	Хандсан бүхэнтэй ярихдаа зарим хүн

	Харь үгийн хольцоо оруулж гайхуулахад нь

	Гүн мөрнөөс ч чанга шуугих гэж яддаг

	Гүехэн горхи санаад орох юм

	 

	* * *

	 

	Саяын хүн энд юугаа орхив гэсээр

	Саваагүй зурам үзэхээр ухасхийв

	Харамсалтай нь тарвагачин хүн тэнд

	Хавх булаад явчихсан юм санж

	 

	* * *

	 

	Хамхуулаас үргэсэн туулай

	Хандсан зүгтээ зугтаажээ.

	Аймхай туулай ингэж явсаар

	Амарч хэвтсэн чонон дээр орчихжээ.

	 

	* * *

	 

	Сансрын оддыг тоолно гэж

	Саваагүй тахиа тэнгэр ширтэж яваад

	Ухсан нүхэнд ойчсон хойноо л

	Улан доорхоо мартсанаа ойлгожээ.

	 

	* * *

	 

	Санаан зоргоороо явъя гэж

	Сагсуу хамхуул шийдэж гэнэ

	Үндэснээсээ салаад сайнаа үзсэнгүй

	Үлээх салхины эрхшээлд орж гэнэ

	 

	* * *

	 

	Хүч үзэн наадамд барилдаад

	Хүрэн баавгай туулайд уначихжээ

	Басамжилж сагсуурсныхаа гайгаар

	Бярдах ч зайгүй өвдөг шорооджээ

	 

	* * *

	 

	Ойн амьтдад хүчээ гайхуулах гэж

	Онгироо баавгай мод хуга алгадаж гэнэ

	Харин цаадуул нь чадлыг нь гайхахаасаа урьд

	«Хайран мод» гэж дуу алдацгааж гэнэ

	 

	* * *

	 

	Хангайн чинээ биетэй гэж

	Хавьтсандаа туулай сайрхдаг болчихлоо

	Харсан толь нь гэвч нөлөөтэй байсныг

	Харин ердөө мэддэггүй гэнэ

	 

	* * *

	 

	Тэгэхэд л би сургуульд орсон бол

	Тэргүүн зэргийн дуучин болчихгүй юу өдийд

	Алтан гургалдай даан ч өрсчихсөн юм гэж

	Атаархуу хэрээ бодож суудаг гэнэ

	 

	* * *

	 

	Гайхам сайхан дуут хөхөө шувуун

	Ганц ч удаа өөрийгөө магтаагүй гэнэ

	Хар хэрээ харин сайхан дуулдаг гэж

	Хавьтсан бүрд өөрийгөө зарлаж суудаг гэнэ

	 

	* * *

	 

	Сарьсан багваахай биш атлаа нисэх юм

	Санаанд ер багтахгүй нь хачин юм даа гэж.

	Тэртээ дээгүүр халих бүргэдийг хараад

	Тэнэг тэр жигүүртэн бодож суудаг гэнэ.

Notes

		[←1]
	 БНМАУ-ын баатар Аюушийн үнэн явдлаас сэдэвлэв.

